
 

 

 
 
Recomendación polo retraso dunha cita en Atención Primaria a resultas dunha sintomatoloxía 
urxente 
 
 

 
 

 
Santiago de Compostela, 3 de Febreiro de 2025 

Sr. conselleiro: 

Nesta institución iniciouse expediente de queixa como consecuencia do escrito dun cidadán, 
en relación ao retraso dunha cita en Atención Primaria a resultas dunha sintomatoloxía 
urxente. 

ANTECEDENTES 

No seu escrito, esencialmente, expón o seguinte: 

Hoy me he levantado con visión doble en un ojo, acudo a una óptica, en donde el óptico 
me señala que tengo diplopía en el ojo izquierdo por lo que recomienda una revisión 
oftalmológica cuanto antes, me da un informe para que acuda al médico de cabecera para 
que este, me pida cita al oftalmólogo. 

Voy al centro de salud de A Guarda, y me dan cita telefónica con mi médico de cabecera 
para el día 26 de agosto, (dentro de 27 días), pregunto si me puede ver otro médico o el de 
urgencia y se me indica que no. Los funcionarios del SERGAS no tienen la más mínima 
empatía, y el funcionamiento del sistema es penoso. 

Acusamos recibo do seu informe no que se fai constar o seguinte: 

Unha vez recollida a información oportuna, indicar que o motivo de consulta que refire 
necesita unha valoración urxente de forma presencial. A cita que se ten concertada en 
atención primaria é para o próximo 26 de agosto de forma telefónica (asignada sen XIDE). 
Se a cita fose asignada seguindo o protocolo XIDE corresponderíalle unha cita "no día" de 
forma presencial, cuestión que foi transmitida a área administrativa do centro de saúde de 
A Guarda. 

Por este motivo, contactouse telefonicamente co paciente para indicarlle os signos de 
alarma que requiren a súa atención nun servizo de urxencias hospitalarias, no transcurso 
de tempo mentres non recibe valoración polo seu médico de familia. 

Con todo, desde o Servizo Galego de Saúde séguese tratando de mellorar os tempos de 
resposta especialmente en atención primaria coa implantación de diferentes iniciativas de 
organización e de xestión de recursos humanos que poidan dar unha mellor resposta as 
actuais demandas da poboación. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

1.- A queixa trae causa do retraso de 27 días nunha cita para que o persoal facultativo que lle 
corresponde ao interesado lle valore unha diplopía súbita, sintomatoloxía que, como a propia 
administración recoñece no seu informe, esixe unha avaliación urxente 

2.- Segundo parece deducirse do contido do informe, a asignación da cita foi realizada polo 
persoal do centro de saúde, sen ter en conta a urxencia antedita. Sinala a información 
achegada que “se a cita fora asignada polo XIDE se lle tería asignado unha no mesmo día”. 
Resulta obvio, polo tanto, que se consideraba urxente a necesidade de atención médica para 
avaliar unha posible derivación da persoa afectada. 

3.- Con todo, segundo se informa, mantívose a data que lle fora asignada polo persoal do 
centro de saúde alertando de posibles signos de alarma sen adiantarlle a cita unha vez se tivo 
coñecemento da situación. Porén, como se admite por parte da administración sanitaria, unha 
diplopía de instauración súbita esixe unha avaliación urxente para descartar calquera 
patoloxía máis grave.  

CONCLUSIÓN 

Por todo o sinalado ata agora considérase necesario, en aplicación do disposto no artigo 32.1 
da Lei 6/1984, do 5 de xuño, da Valedora do Pobo, facer chegar a ese órgano a seguinte 
recomendación: 

Naqueles casos nos que, erroneamente, se adíe unha cita para sintomatoloxía 
potencialmente urxente se proceda, de oficio, a citar á persoa de xeito inmediato, ben 



 

 

no seu centro de saúde ou noutro dispositivo do Sistema de Saúde, evitando demoras 
inxustificadas. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución. 

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de Galicia, 
dará conta do número e tipos de queixa presentadas; daquelas que foron rexeitadas e as súas 
causas, así como das que foron obxecto de investigación e o seu resultado, con especificación 
das suxestións ou recomendacións admitidas pola administración pública galega. 

Reciba un atento saúdo. 

María Dolores Fernández Galiño 
Valedora do Pobo  (en funcións) 

